
Dr Wegger rasslet i lueg ufe Kaländer 
Gopferdeggel scho wider Septämber, 
und zwar dr 12ti das cha doch nit si 
isch denn scho wider ä Johr verbi. 
Ufschto heist das jez für mi 
doch eigentlig bini vo letscht Nacht no 
dähi. 
Mis Gsicht no gschnäll uf Vordermaa 
bringe 
dr Ruggsagg uf dr Rugge schwinge, 
in d’Sogge ine, d’Schue an d’Füess 
an däre Schtell no ä paar Grüess. 
Au das Johr, jo wie chönts au si 
Träffpunkt SBB Galerie. 
Z‘8te hoch gohts jez uf d’Pischte 
vom TVA sin mir die beschte. (hihi) 
s’reimt zwar nit suuber aber was sölls. 
Chuum sin mir alli anegsässe 
hän mir scharfi Nüssli gässe, 
d‘ Korke knalle dr Sekt fliesst in 
schtröme, 
mir tüen uns halt ganz gärn verwöhne. 
Mir sin grad gscheiit am umeschnuure, 
do fahrt dr Zug dure Tunnel duure. 
Plötlich gits ä riiserugg 
s’druggt uns grad ins Polster zrugg 
d’Fläsche kippe d’Bächer rutsche, 
scho tuet dr Sekt uf d’Hose flutsche. 
S’isch ä Saich mit nasse Hose 
will, muesch dr dummi Sprüch aloose, 
zum Bispiil „hesch ä schwachi Blose?“. 
(cool isch voll ä 3Zeiler) 
In Spiez do schtiige mir grad um, 
laufe tüen mir noni chrumm. 
Zweisimme isch dr nögschti halt 
S’isch zimlig warm und gar nit chalt. 
Mit dr MOB gohts witter, 
chasch sicher si hüt gits kei Gwitter. 
In Schönried sag ich euch numme 
do het d’Sonne ganz fescht gschunne. 
Ä Kaffi Spezial wär jez guet, 
dä goht grad unverdünnt ins Bluet. 
Das schriibi nur  wills reime tuet. (cool 
scho wider ä 3Zeiler. Langsam hannis 
druf) 
Möcht no gärn öbber mis Kaffirähmli? 
Will nochhär gohts witer mit em 
Luftseilbähnli. 
Bevor mir mache uns uf d’Fingge, 
tüen mir nomol öbbis dringge. 
Das het schliesslich au si Grund, 
denn viil dringge isch schiins gsund. 
Dr Tank isch voll, jez chammes riskiere 
s’beschtoht kei Gfahr vom dehydriere. 

 
Eine vo uns het ä schwachi Blose, 
dasch nit luschtig s‘chönt drum in 
d’Hose. 
Drum isch dä Kärli sone Weiche 
an divärsi Bäum go seiche. 
Plötzlich wirds ä bizzli lut 
i dängg no, was isch jez kaputt 
Ei gezeeter, ei geplapper, 
s’sin glaub Hüener s’isch ei gegagger. 
Das cha nit si i glaub i träum 
äs isch ä Dameturnverein. 
Jä was sölls s’tönt immer schlimm, 
wenn „Dame“ unteränander sin. 
Mir sin chuum richtig anegsässe 
scho hämmer ali z’Mittag gässe. 
Gschnäll zämmerume und denn pagge, 
bevor si afön umekakke                
(Zensiert) 
 
Uf dr Reis zum Tagesziel 
hets Beize gha nit allzuviil 
ei Schöni ligt grad ufem Wäg 
s’isch Zyt, denn langsam wärde mir träg. 
Öbbis dringge ä bizzli ässe 
und s’Uno spiile nit vergässe. 
Chruz druf abe gohts denn witer 
s’Rumplet, gits ächtsch doch ä Gwitter? 
s’wär numme no ä churzes Stügg 
s’isch nit go Seiche so ä Glügg. 
Mir sin achoo 
drumm sin mir froh (ä sauchurze 
Zweizeiler) 
Zämmesitze, Bierli suffe 
mir sin scho ä glatte Huffe. 
Ä bizzli schbötter giz scho z’Nacht 
s’isch fein, nur eini het ä Schnutte 
gmacht. 
„Mis Fleisch isch leider nit ganz dure, 
nimms zrugg suscht griegsch ä paar uf 
d‘……“ 
Nei, nei das het si so nit gseit, 
suscht hät me uns grad usegheit. 
Nachem ässe no chli schnuure, 
langsam sin mir alli duure. 
Nomol ä paar mol chräftig lache 
und denn ischs Zyt zum pfüsi mache. 
Am Morge früe schtön alli uf, 
im Zimmer isch ä riisigs Puff.  
Zämmerume alles pagge, 
denn ufs WC gschnäll go …….(sicher nit) 
S’Zmorgeässe inedrugge 
die letschte Bisse abeschlugge, 
denn gohts witer uf unserer Reis 
s’Wätter isch schön s’isch au nit z’heiss. 
Jetz gohts scho in Richtig Tal 
und überigens d’Reisefüerig isch 
phänomenal. 



Mir sin alli zügig gloffe, 
drumm hän mir ä Entscheidig troffe, 
mir gönn no öbbis go z’Mittag ässe 
drumm sin mir in ä Beizli gsässe. 
Ufe Zug sin mir am 2 
Und 3 Schtund schböter  scho dähei. 
Mir sin natürlig erscht nach dä 3ne ufe 
Zug 
Aber uf 2 reimt sich halt dähei besser. 
Was sölls. 
 
Das wärs denn wider emol gsi 
au die Turnfahrt isch scho verbi. 
 
I freu mi scho uf s’nägschti Johr 
 
Bis bald an dä nägschte TVA Aläss 
 
Eure Steffi 
 


